Amy: Croeso i Tu Mewn i Blismona Gwrthderfysgaeth.

Bob dydd, mae menywod anhygoel yn gweithio i gadw'r cyhoedd yn ddiogel rhag terfysgaeth ac yn chwarae rhan hanfodol wrth amddiffyn diogelwch gwladol y Deyrnas Unedig. 

Amy ydw i, ac rydw i'n gweithio ym maes cyfathrebu mewn plismona gwrthderfysgaeth, ac i ddathlu Diwrnod Rhyngwladol Menywod, rwy am fynd â chi y tu ôl i'r llinell las a rhannu straeon rhai o'r menywod hynny.

Dyw hi ddim bob amser yn hawdd siarad am beth rydyn ni'n ei wneud, a hynny am lawer o resymau, gan gynnwys diogelwch ein timau a'r cyhoedd, mae'n amhosib - sy'n argoeli'n dda ar gyfer podlediad. 

Byddwch chi'n clywed gan fenywod sy'n gweithio mewn cudd-wybodaeth, ymchwiliadau, fforenseg, terfysgaeth asgell dde eithafol a chuddwylio am eu gyrfaoedd. Y pethau da, y pethau drwg, a'u cyngor nhw ar weithio mewn plismona.

Rwy mor ffodus i gael y bobl wych hyn o'm cwmpas i bob dydd, ac rwy'n falch iawn o allu rhannu rhai o'r sgyrsiau hyn â chi hefyd.

Ar ôl ei gradd mewn gwyddor chwaraeon, roedd fy ngwestai yn y bennod hon ar ei ffordd i'r ystafell ffisiotherapi pan newidiodd ei meddwl a'i chyfeiriad. Wedi cais llwyddiannus i fod yn swyddog heddlu, mae wedi bod ar daith ddiddorol o'r rheng flaen i blismona gwrthderfysgaeth. Gan weithio mewn carchardai, troseddau difrifol a chyfundrefnol, a chudd-wybodaeth, cyn glanio mewn plismona gwrthderfysgaeth mewn maes awyr. Ac mae hi bellach yn gweithio yn nhîm dadansoddol plismona gwrthderfysgaeth, lle mae'n arbenigwr mewn terfysgaeth asgell dde eithafol, ac yn ddiweddar helpodd i sicrhau gwahardd Terrorgram, sydd bellach yn sefydliad terfysgol anghyfreithlon yn y Deyrnas Unedig. 

Dyma rybudd cynnwys cyflym i chi. Mae'r bennod yn cynnwys cyfeiriad at fabanladdiad allai beri gofid i rai gwrandawyr. 

Fel gyda phob un o'n gwesteion, ni allwn ddefnyddio ei henw go iawn, felly byddwn ni'n defnyddio seiffer yn y sgwrs hon. 

Jo: Helo.

[bookmark: _Int_oMn6f6nh]Amy: Felly, gallwn i fod yn eistedd mewn apwyntiad ffisiotherapi gyda ti heddiw yn hytrach na mewn podlediad. 

Jo: O bosib, ie.

Amy: Yn bosib. Beth ddigwyddodd? Beth oedd y newid gyrfa?

[bookmark: _Int_Eeswq2HE][bookmark: _Int_zKV3khgv][bookmark: _Int_j70hTV5Q][bookmark: _Int_TMMRL71K][bookmark: _Int_OskPuXKS]Jo: Ie. Rwy'n credu fy mod i wastad wedi bod eisiau mynd lawr y llwybr, ffisiotherapi chwaraeon oedd fy nod eithaf. A phan oeddwn i yn y brifysgol ac yn amlwg, rydyn ni'n gwneud lleoliadau fel rhan o'r hyfforddiant. Wrth i mi gael mwy a mwy o hyfforddiant, y mwyaf roeddwn i'n ei wneud, dyma fi'n sylweddoli nad oedd e i mi. Doeddwn i ddim yn mwynhau cymaint ag yr oeddwn i'n meddwl y byddwn i. Felly, roeddwn i'n meddwl, 'Iawn, beth ydw i, beth alla i ei wneud gyda fy mywyd? Beth nawr?'  

Amy: Beth nesaf?

Jo: Oherwydd, ie, doeddwn i ddim wir wedi meddwl am lawer arall, beth oeddwn i'n mynd i'w wneud. Plismyn oedd fy rhieni. Felly, rwy'n credu ei fod fel, roedd bob amser efallai yn cosi neu, tyfais i fyny gydag ef, neu roedd e yn y gwaed. Ac ie, felly meddyliais, 'Wel, mi wna i roi cynnig arno'. Ac fe wnes i gais, ac roeddwn i'n llwyddiannus, ac ie. 

Amy: A dyma ti.

Jo: Dyma fi, felly, bron 17 mlynedd yn ddiweddarach. Felly. Ie. 

Amy: Felly plismyn yw dy fam a dy dad. Beth yw dy atgofion di o hynny yn blentyn? Oedd yna ryw fath o bositifrwydd o'u cwmpas nhw am fod yn yr heddlu? Oedden nhw'n mwynhau eu swyddi? Beth oedden nhw'n ei wneud? 

Jo: Felly, wel fy mam oedd - gwnaethon nhw gwrdd yn amlwg yn y swydd, fy mam a nhad - ac fe adawodd mam yr heddlu pan gyrhaeddais i. Fi oedd yr un gyntaf, ond penderfynodd mam ei bod hi'n mynd i edrych ar ein holau. 

Felly, dad, roedd e amser llawn yn yr heddlu. Roedd e'n mwynhau'r gwaith. Roedd e wrth ei fodd. Roedd yn swyddog ymateb am y rhan fwyaf o'i yrfa bron oherwydd ei fod yn hoffi helpu pobl a delio â phobl. A dyna roedd e'n ei fwynhau fwyaf. Roedd e fel y 'bobi ar yr heol' os wyt ti am ei alw'n hynny, y 'bobi ar yr heol' traddodiadol. Ac roedd e, mae e'n siarad yn fawr amdano, roedd bob amser yn meddwl ei bod hi'n yrfa dda iawn, gyrfa werth chweil. Ond do, do fe wnaeth e fwynhau. 

Amy: Felly roedd e'n hapus pan ddwedest ti, 'Rwy'n ymuno â'r heddlu'.

Jo: Wn i ddim a oedd e'n hapus. Oedd, efallai ei fod. Dwi'n credu ei fod eisiau gwneud yn siŵr fy mod i'n gwneud y penderfyniad cywir. Ond ie, yn bendant roedd cael y math hwnnw o wybodaeth a dealltwriaeth o beth mae'r swydd yn ei olygu, gan fy mam a dad. Roedden nhw'n yn gallu bod yn eithaf realistig gyda mi am beth fyddai wedi'i ddisgwyl, dyma'r math o bethau y bydd yn rhaid i ti eu gwneud. Felly roedd fy llygaid eisoes yn agored i beth i'w ddisgwyl, amddiffyniadau locws, yn yr oerfel a shifftiau nos.

Amy: Yn yr oerfel.

Jo: Ie. Ac yn delio gyda phob tywydd rwyt ti allan ynddo, delio gyda phethau ac felly ie, roeddwn i eisoes yn ymwybodol o'r agwedd honno. 

Amy: Felly, beth oedd dy atgofion cyntaf, dy brofiad cyntaf o blismona? Oeddet ti alwad ac yn gwneud y shifftiau rheng flaen hynny?

Jo: Oeddwn. Oeddwn. Oeddwn. Y rhan fwyaf o flynyddoedd cyntaf fy ngyrfa oedd bod yn swyddog ymateb. Fe wnes i wir ei fwynhau'n fawr. Fe wnes i wir fwynhau fy amser yn fawr iawn. Roedd amseroedd da, amseroedd gwael. Roedd yn ddiddorol iawn - a defnyddio'r hen ystrydeb, roedd pob diwrnod yn wahanol. Doedd hi byth yr un peth. Doeddet ti ddim yn gwybod beth oeddet ti'n mynd i ddelio ag ef wrth i ti ddechrau ar dy shifft,

Amy: Beth oedd dy brofiad di o gael dy daflu i'r amgylchedd plismona hwnnw? Oherwydd - roeddet ti wedi gorffen y brifysgol, roeddet ti bob amser wedi cael ychydig o newid meddwl am beth oeddet ti am ei wneud. Ac wedyn yn mynd i mewn i'r amgylchedd hwnnw, mae'n amgylchedd eithaf unigryw, on'd yw e?

Jo: Ydy, yn bendant. Hynny yw, un peth da am y ffisio oedd bod rhaid i mi weithio mewn ysbytai dipyn. Felly roeddet ti'n delio â phobl o wahanol gefndiroedd, felly pobl a oedd efallai wedi cyflawni trosedd neu â phroblemau iechyd meddwl ac ati, roeddet ti hefyd yn eu helpu neu yn gweithio gyda nhw fel ffisio. Gwnaeth hynny fy helpu i i brofi'r agwedd honno lle na fyddwn i, fel myfyriwr, byth fel arfer wedi ei phrofi hi o'r blaen.

Ond ydw, dwi'n cofio, dwi'n meddwl am fy shifft gyntaf un yn mynd i alwad gyda rhywun oedd â chyllell. Ac wrth gwrs, doeddwn i erioed wedi profi rhywun â chyllell o'r blaen, oedd efallai yn mynd i ymosod ar rywun arall neu ein tîm ni. Felly, ie, pethau felly. Dyma fi'n meddwl, 'Iawn, dyma fy shifft gyntaf ac...'

Amy: Ac ie, fel person ifanc, cael dy daflu i mewn i hynny a gorfod ymdopi ag e a delio ag e.

Jo: Ie. Unwaith eto, roedd ein tîm ni'n dda iawn. Roedd, ti'n gwybod, rydyn ni bob amser yn gweithio gyda phartner. Ond aeth ein tîm cyfan i'r alwad hon gyda'n gilydd oherwydd natur yr alwad. Felly roedd fel eich bod chi i gyd yn mynd i ddelio ag e gyda'ch gilydd, ac yn helpu eich gilydd allan, oedd yn braf iawn.

Amy: Pa fath o gymuned oeddet ti'n plismona ynddi? Oedd hi'n rhyw fath o gymuned wledig neu beth oedd hi? 

Jo: Ie. Nid dinas oedd hi. Felly, roedd hi'n dref ar yr arfordir. Roedd yna hefyd lawer o ffermydd gwledig o gwmpas. Felly, roedd hi'n gymysg iawn. Roedd gennyt ti un alwad y gallet ti fod yn mynd allan oherwydd bod buwch ar y ffordd, neu gallet ti hefyd fod yn mynd allan i ddelio ag anghydfod domestig, gwerthu cyffuriau, ymosodiadau. Felly, ie, roedd gennyt ti amrywiaeth fawr iawn o'r math o drosedd yr oeddet ti'n ymchwilio iddi.

Amy: Y sbectrwm cyfan, gwartheg yn rhydd...

Jo: Gwartheg wedi dianc a chynigion llofruddio. Felly, ie, roedd e'n ystod eang iawn

Amy: Sef bywyd heddwas, ynte? Dyna sut yw hi. 

Jo: Ie.

Amy: Beth oedd y peth anoddaf y gwnest ti ddelio ag e yn y blynyddoedd cynnar hynny yn dy yrfa?

Jo: Un o'r pethau tristaf a mwyaf cynhyrfus mae'n debyg, oedd pan oedd yn rhaid i mi fynd i gynorthwyo gydag ymchwiliad i lofruddiaeth, a'r fenyw oedd dan amheuaeth. Roeddwn i wedi cael neges radio i ddod i mewn, roedd angen swyddog benywaidd arnyn nhw i gynorthwyo gyda'r fenyw dan amheuaeth yr oedden nhw'n ymchwilio iddi am lofruddio ei baban diwrnod oed.

Felly, ie. Ac roedd yn rhaid iddi fynd i'r ysbyty oherwydd ei bod hi newydd roi genedigaeth, a dwi'n meddwl ei bod hi wedi rhyddhau ei hun o'r ysbyty. Felly, yn amlwg, roedden ni am sicrhau bod ei lles hi'n iawn. Felly roedd angen menyw arnyn nhw, i aros gyda hi, felly roedd rhaid i mi dreulio sawl diwrnod gyda hi, wrth i lawer o bethau ddigwydd.

Ond ie, oherwydd hynny, roedd yn rhaid i mi aros ar yr ymchwiliad, a helpu gyda'r ymholiadau eraill a oedd yn rhan ohono. Felly, nid fy ngwaith i oedd e mewn gwirionedd, ond roeddwn i'n gwpl o flynyddoedd yn y swydd erbyn hyn, doeddwn i ddim yn heddwas newydd. Felly roedd y swyddogion a oedd yn delio ag e yn falch i mi aros ymlaen a helpu gydag e. Rwyt ti eisoes wedi cyfrannu cryn dipyn ac wedi helpu. Felly, yn sicr dyna oedd un o'r pethau gwaethaf i mi helpu ag e. Oherwydd natur beth ddigwyddodd. 

Amy: A sut wnaeth y digwyddiadau hynny dy siapio di fel heddwas?

Jo: Gwaetha'r modd, gall pobl wneud unrhyw beth. Dwyt ti ddim yn gwybod beth mae pobl yn gallu ei wneud. Hynny yw, rwyt ti'n darllen am bethau neu'n clywed am bethau ac rwyt ti'n meddwl, 'O, fydda i byth yn profi hynny neu fydda i byth yn gorfod delio â hynny'. Ac yna rwyt ti'n ei wneud. Ie, mae'n rhaid i ti beidio â gadael i dy emosiynau effeithio arnat ti pan fyddi di'n delio â'r sefyllfaoedd hyn. Rhaid i ti fod yn broffesiynol bob amser. A phan oedd yn rhaid i mi eistedd gyda hi yn yr ystafell, roedd yn rhaid i mi ei thrin hi fel person a sicrhau bod popeth - bod ei lles yn iawn, ac er gwaethaf beth oedd hi wedi ei wneud ddiwrnod ynghynt neu ddau ddiwrnod ynghynt, felly mae'n rhaid i ti beidio â synnu; dwyt ti'n ddim yn cael dy frawychu. Dwyt ti ddim, neu dwyt ti ddim yn meddwl y byddi di. Felly, mae'n ddrwg gen i, dwi ddim yn credu fy mod i'n ateb y cwestiwn yn dda iawn, mae'n ddrwg gen i.

Amy: Na, na, mae hynny'n dda iawn. Dwi'n credu bod hynny'n onest, a dweud y gwir, a'i fod e'n adlewyrchu profiadau llawer o heddweision am y pethau anodd y mae'n rhaid iddyn nhw ddelio â nhw a chael y gofod hwnnw wedyn i feddwl amdano a meddwl... 

Jo: Ie, hynny yw, dim ond llond llaw o weithiau rydw i wedi mynd adref a heb gysgu'n dda neu ei fod e wedi chwarae ar dy feddwl di lawer neu mae wedi rhoi rhywbeth sy'n troi yn dy feddwl di. Dwi ddim yn credu bod unrhyw un yn yr ymchwiliad hwnnw wedi cysgu'n dda iawn, os cofia i'n iawn, pan fyddet ti'n sôn amdano y diwrnod trannoeth neu drwy gydol yr ymchwiliad. Oedd, roedd llawer o bobl a oedd, yn amlwg wedi eu cynhyrfu ganddo, gan rywbeth neu'i gilydd, oherwydd roedd gan bawb rôl wahanol. Ond roedd wedi effeithio ar bawb. 

Amy: Dyna synnwyr go iawn o dy yrfa gynnar a rhai o'r pethau rwyt ti'n delio â nhw fel, nid yn unig heddwas newydd, ond ychydig flynyddoedd i mewn i dy yrfa, a dyna'r math o beth rwyt ti'n delio ag e. Felly, diolch am rannu.

Dy yrfa ar ôl hynny. Felly, fe ddechreuest ti ar alwadau ymateb ac yna symudaist i mewn i, beth oedd dy rôl nesa di?

Jo: Fy rôl nesaf oedd mynd i mewn i gudd-wybodaeth carchardai.

Amy: Mae'n mynd yn fwy diddorol. Felly beth mae cudd-wybodaeth carchardai yn ei olygu? Felly, rhywun ar y stryd sy'n clywed hynny ac yn meddwl - beth mae'r rôl honno hyd yn oed yn ei olygu? 

Jo: Felly, yn y bôn, fi oedd y sianel. Oeddwn, roeddwn i wedi fy ngosod yn y carchar. Y carchar roeddwn i wedi fy lleoli ynddo, fi oedd yr unig heddwas yno. Ac yn y bôn roedd yn fath o wybodaeth ynghylch unrhyw ddigwyddiadau neu bersonau yn y carchar. Ac yna os oedd yna effaith ar, ryw fath o, yn y maes plismona, ac i'r gwrthwyneb, os oedd yna wybodaeth neu gudd-wybodaeth efallai oedd yn ymwneud â phobl o fewn y carchar neu am y carchar oedd yn dod gan yr heddlu, roeddwn i'n gwneud yn siŵr bod y ddwy ochr yn cael y wybodaeth honno ac yn cael y gudd-wybodaeth honno, a chafodd ei hasesu a'i lledaenu'n briodol, ac i wneud yn siŵr y gallent weithredu arni pe bai angen.

Felly, fel pethau i'w gwneud gyda phobl yn dod â chyffuriau i ymweliadau neu unrhyw beth yn cael eu taflu dros y wal, neu os oedd carcharor risg uchel oedd i fod i gael ei ryddhau, roedd yn sicrhau bod yr heddlu yn ymwybodol ac efallai fod pethau wedi eu sefydlu ar eu cyfer, i'r datganiad hwnnw ddigwydd. Pe bai'n gam-drin domestig, a oedd y dioddefwr yn ymwybodol, a oes mesurau ar waith fel eu bod yn ddiogel a bod hynny'n iawn. 

Amy: Felly rôl na fyddai llawer o bobl yn sylweddoli ei bod hyd yn oed yn bodoli?

Jo: Na, fwy na thebyg. Hynny yw, doeddwn i ddim yn ymwybodol ohoni mewn gwirionedd nes i mi ymuno â'r heddlu. Felly ie, dwi ddim yn credu y byddai pobl yn ymwybodol, ac ie, dyna ddigwyddodd. 

Amy: Felly pa fath o sgiliau sydd eu hangen arnat ti mewn rôl fel yna, mewn rôl cudd-wybodaeth?

Jo: Wel, ar gyfer yr un honno yn benodol - cyfathrebu. Oherwydd roedd rhaid i ti chwarae'r ddwy ochr, oherwydd yn amlwg roedd gan y carchar eu nodau nhw, eu hamcanion, roedd e'n berthnasol iddyn nhw. Ac yna roedd gan yr heddlu eu nodau a'u hamcanion nhw. Ac yna roedd yn rhaid i ti wneud yn siŵr bod croesi, ac roedd rhaid i ti sicrhau bod y ddau yn gwrando ar ei gilydd ac yn siarad, ac roedd yn rhyw fath o weithio mewn partneriaeth. Felly ie, i raddau helaeth, ti oedd y canolwr rhwng y ddau. 

Amy: A gorfod bod yn ddiplomyddol.

Jo: Ie, yn hollol.

Amy: Sgiliau gwych arall i'w dysgu hefyd.

Jo: Ie. Ie, yn bendant. Felly, ie. Yn sicr, ac unwaith eto roedd e'n asesu i mi. Pan oeddet ti'n cael cudd-wybodaeth, roeddet ti'n gallu cynnal asesiad risg, gweithio allan pa mor berthnasol oedd hi? Oes angen gweithredu fel hyn ar unwaith, neu oedd hyn yn rhywbeth yr oedd angen ei ddatblygu ymhellach? A gallet ti ei wneud mewn amser arafach hefyd. Ond ie, cyfathrebu yn bendant oedd yr un gorau. 

Amy: Ac mae dy wyneb di'n dweud llawer o straeon o gwmpas hynny - 'Cyfathrebu. Dwi'n ceisio bod yn ddiplomyddol iawn'.

Jo: Do, weithiau oherwydd roedd diffyg dealltwriaeth ar y ddwy ochr oherwydd yn amlwg doedd pobl yn yr heddlu ddim yn gwybod sut oedd y carchar yn gweithio, a doedd pobl yn y carchar ddim yn gwybod am waith yr heddlu. Ond oherwydd fy mod i wedi fy lleoli yn y carchar, rwyt ti'n gweld y cyfan. Rwyt ti'n gweld sut maen nhw'n gweithio ac rwyt ti'n dod i ddeall eu ffyrdd nhw o weithio a beth yw eu blaenoriaethau a sut mae hynny'n wahanol i'r heddlu. A byddai'n rhaid i iti hefyd esbonio'r ddwy ochr i'w gilydd, i ddweud, 'Wel, edrychwch, iawn, dyna sut maen nhw'n gweithio. Efallai nad wyt ti'n cytuno â hynny, ond dyna sut maen nhw'n ei wneud e. Galla i helpu gyda hyn. Neu beth sydd angen i mi ei wneud a sut galla i helpu gyda phethau?' Ac felly roeddet ti hefyd yn datrys problemau. Sicrhau bod popeth yn llifo cystal ag y gallai. 

Ac roedd yn eithaf da oherwydd rwy'n cofio fy mod i'n rhedeg ymgyrch ac fe wnes i ei gwneud hi'n un ar y cyd - felly trefnes i fod y carchar a'r heddlu yn gweithio gyda'i gilydd, ac un o'r pethau allweddol oedd sicrhau bod gennyt ti berthynas waith dda iawn â'r staff yno, oherwydd pe bai angen help arnat ti, bydden nhw'n dy helpu di ac i'r gwrthwyneb. Gallen nhw ddod ata i neu fe allen nhw fynd at rywun arall. Ac, roedd gennyt ti'r berthynas dda honno lle pe bai ganddyn nhw broblem a'u bod nhw'n chwilio am gymorth gyda rhywbeth, gallen nhw ddweud, 'Allet ti helpu gyda hwn? Hoffem ni i hyn gael ei wneud'. Ac fe fyddet ti'n dweud, 'Iawn, gad i mi weld beth alla i weithio allan neu beth alla i ei ddarganfod i ti'. Ac felly, ie, roedd cael y berthynas honno'n hanfodol. Ac ro'n i'n eitha ffodus fod gen i berthynas dda iawn â'r staff yn y carchar.

Amy: Felly sut brofiad yw gweithio mewn amgylchedd o'r fath?

Jo: Roedd hi'n anodd. Roedd ganddo ei heriau, oherwydd fi oedd yr unig heddwas. Doedd gen i neb gyda mi. Felly, roedd hi'n rhyfedd dod yn gyfarwydd â hynny oherwydd dy fod ti wedi dod o lawer, pan fyddi di yn ymateb, rwyt ti'n rhan o dîm, mae pawb yn gweithio gyda'i gilydd, ac yna fe es i o golli hynny i fod yn rhan o dîm oedd gyda'r Gwasanaeth Carchardai. Felly, ie. Cymerodd ychydig o amser i ddod yn gyfarwydd ag e.

Amy: A byddai rhai pobl yn gwrando ar hyn ac yn meddwl, byddwn i yn ei chael hi'n eithaf anodd gweithio yn y Gwasanaeth Carchardai. Sut oedd hynny i ti? 

Jo: Roeddwn i'n meddwl fy mod i'n iawn. Doeddwn i ddim yn ei chael hi'n rhy anodd. Dwi'n meddwl mod i wedi mynd gyda fe, dwi ddim yn gwybod, roeddwn i fel, 'Wel, dyma beth sy'n rhaid i mi ei wneud'. Felly, ie, roeddwn i'n eitha ffodus, cyn i mi ddechrau arni, fy mod i'n gorfod cysgodi'r swyddog a oedd yn ei wneud o'r blaen ac wedyn yn trosglwyddo. Felly roedd hi ychydig yn haws achos ces i fynd i mewn a chyfarfod pawb ymlaen llaw a phethau felly. Ond mae'n rhaid i ti fynd trwy'r broses gyfan o fynd drwy'r diogelwch a pheidio â mynd â dy ffôn i mewn gyda thi a pheidio â gwneud hyn yn union fel mae staff y carchar.

Ond ie, na, roeddwn i'n iawn gyda hynny. Doedd e ddim yn rhy arswydus i mi. Ond ie, dwi'n credu bod cael help cyn dechrau yn bendant wedi gwneud pethau'n llawer haws. Petaswn i heb gael hynny, byddai'n sicr wedi bod yn llawer mwy brawychus. 

Amy: Felly beth oedd dy rôl di, beth oedd dy rôl nesa di ar ôl hynny?

Jo: Felly, fe es i wedyn i droseddau difrifol a chyfundrefnol ar ôl hynny, fel swyddog datblygu cudd-wybodaeth.

Amy: Iawn. A beth wnaeth apelio atat am hynny? Oherwydd bod hynny'n rhywbeth y bydd llawer o bobl yn ei feddwl - troseddau difrifol a chyfundrefnol, am ran wych o'r dirwedd droseddu i weithio ynddi. 

Jo: Felly mi ges i ryw fath groesffordd achos yn amlwg yn gweithio yn y carchar, roedd gennyt ti bobl o bob math, math o droseddau gwahanol, ond roedd gennyt ti rai oedd wedi dod i mewn o'r grwpiau troseddau cyfundrefnol oedd yn y carchar ac roeddwn i wedi gweithio gyda'r tîm, weithiau gydag unigolion oedd wedi cael eu rhoi mewn.

Fe fwynheais i eu helpu nhw gyda'u hymchwiliadau. Roedd hi'n ddiddorol. Fe fwynheais i, a dyma fe'n ennyn fy niddordeb ac roeddwn i'n meddwl, 'Wel, hoffwn i symud i mewn i hynny'. 

Amy: Ac roeddet ti'n adnabod rhai o'r bobl hynny a oedd yn rhan o bethau eisoes.

Jo: Oeddwn. Felly roedd hi. Ie, roeddwn i'n adnabod rhai o'r swyddogion. Ac yna roeddwn i hefyd yn adnabod rhai o'r unigolion roedd pobl efallai wedi ymchwilio iddyn nhw hefyd. 

Amy: Dwi'n credu pan fyddwn ni'n siarad am ein byd plismona, gallwn ni siarad amdano mewn ffordd eithaf di-fflach a dweud, 'Es i i mewn i droseddau difrifol a chyfundrefnol'. Felly, os oes rhywun sy'n gwrando sydd heb unrhyw syniad am rôl heddwas yn gweithio yn y math hwnnw o fyd, sut brofiad oedd e o ddydd i ddydd? Beth oedd dy dasgau allweddol a beth wyt ti'n ei wneud, a beth yw'r eiliadau yn y rôl honno? 

Jo: Felly gweithiais i yn y datblygiad cudd-wybodaeth. Felly yn y bôn, byddai unrhyw gudd-wybodaeth a fyddai'n dod i mewn o amrywiaeth o ffynonellau, byddwn i wedyn yn gorfod ei hasesu, ei datblygu, gweithio allan sut y byddai hynny'n ffitio i mewn i ran o'r pos, i'r jig-so, yn y bôn. A dyna beth rydw i wir wrth fy modd yn ei wneud. Rwy wrth fy modd yn rhoi'r math hwn o ddarnau cudd-wybodaeth at ei gilydd, ac yna gweithio allan, ac yna rwyt ti'n cael dy ddarlun mawr a dyna, ie, rydw i wir yn mwynhau hynny. Mae'n rhywbeth rwy'n wirioneddol angerddol amdano. 

Amy: Beth yw'r teimlad yna pan fyddi di, elli di ddisgrifio'r teimlad hwnnw pan fydd gennyt ti ychydig o gudd-wybodaeth neu fod gennyt rywfaint o wybodaeth rwyt ti wedyn yn gweithio arni ac yna, mae'n ffitio yn y pos hwnnw? Disgrifia'r teimlad hwnnw, pan fydd hynny'n digwydd ac rwyt ti'n eistedd wrth dy ddesg, yn eistedd ble bynnag, ac rwyt ti'n mynd, 'O, mae wedi digwydd'.

Jo: Bob amser yn hapus iawn, yn enwedig os yw'n ategu ychydig arall o wybodaeth a oedd gennyt ti, a dyna hi ac, yn enwedig os oedd hi'n berthnasol i helpu gyda rhywbeth pellach i lawr y llinell. Rwyt ti'n gwybod, pe bai'n cyd-fynd â rhan arall o ymchwiliad rhywun arall, yna fe allet ti helpu'r ymchwilwyr oherwydd dy fod fel, 'Iawn, mae'n bendant yn y lle hwn, neu dyma'r car maen nhw'n ei yrru neu', y math yna o beth. Roedd yn wirioneddol dda, mae e'n dy wneud di'n hapus. A byddet ti ar y ffôn ac yn diweddaru dy fos, a byddet ti wrth dy fodd.

Amy: Mae pawb yn hapus, rydyn ni wedi dod o hyd i'r darn jig-so. Mae hynny'n ddiddorol iawn ei glywed. Ac mae felly, rwy'n gwybod nad yw pobl yn gallu dy weld di, ond mae mor amlwg ar dy wyneb, bod gen i'r darn hwnnw o wybodaeth. Ac mae'n debyg, yn y pen draw bod hynny'n arwain at weithredu pellach. Rwyt ti'n troi cudd-wybodaeth yn bethau rwyt ti'n gallu gweithredu arnyn nhw, on'd wyt, am wn i? 

Jo: Ie, oherwydd efallai y byddet ti'n cael rhywfaint o wybodaeth ac efallai y bydd gennyt ti raddiad isel. Ac nid oes gennyt ddim unrhyw fath arall o brawf bod hynny, dyfalu wyt ti i raddau helaeth. Nid yw'n rhywbeth y gelli di ei weithredu.

Felly wedyn mae'n rhaid i ti geisio dweud, 'Alla i gadarnhau hyn? Alla i gael gwell gwybodaeth o ffynhonnell wahanol?' neu beth bynnag. Felly pan gei di'r cnapyn bach yna, rwyt ti'n dweud, dyna ni. Mae hynny fel, pan fyddi di'n cael dy gnapyn o aur. Ac wedyn mae popeth yn gweithio. Mae'n braf, mae'n deimlad braf. 

Amy: Ac mae'n rhaid ei fod mor foddhaol pan fydd e yn y llys a dy fod ti'n ei weld e'n chwarae allan. Ac yna mae'r cnapyn hwnnw yno mewn tystiolaeth ac rwyt ti'n meddwl, fi oedd wnaeth hynny. 

Jo: Ie. Mae hwnna'n braf. Mae fel, fe wnes i helpu gyda hynny. 

Amy: Ie. Anhygoel. Ac mae mor dda clywed am y gwahanol rannau hynny o blismona. Oherwydd rwy'n credu mai'r rolau rwyt ti wedi'u gwneud yw'r rhai hynny na fyddai pobl yn eu sylweddoli yn digwydd, ond sy'n wirioneddol hanfodol. 

Jo: Tu ôl i'r llenni.

Amy: Tu ôl i'r llenni, ie, yn union. Felly fe ddechreuest ti dy yrfa di mewn gwrthderfysgaeth, gwnest ti newid i wrthderfysgaeth, ac roeddet ti mewn rôl mewn maes awyr. 

Jo: Oeddwn.

Amy: Beth yn union oedd teitl dy swydd ar gyfer hynny?

Jo: Swyddog Cudd-wybodaeth Porthladdoedd

Amy:  A beth ddaeth â ti i wrthderfysgaeth? Pam gwnest ti newid, y trawsnewid fel rydyn ni wedi bod yn ei ddweud?

[bookmark: _Int_musqkmKi][bookmark: _Int_K29h2GdG]Jo: Dwi'n credu mai un o'r pwyntiau da am fod yn gwnstabl yw bod gennyt ti lawer mwy o gyfleoedd ar gael i ti. Pan rwyt ti'n mynd yn uwch i fyny, mae llai o swyddi, mae llai o gyfleoedd. Gelli di gael sylfaen dda iawn fel swyddog, fel cwnstabl, oherwydd gelli di symud o gwmpas, gelli di fynd i'r gwahanol feysydd sydd ar gael i ti.

[bookmark: _Int_9b0AfXpk]Felly, i mi, roeddwn i, cudd-wybodaeth oedd beth oedd o ddiddordeb i mi erioed. Roedd gen i ddiddordeb mewn cudd-wybodaeth erioed. Ac fe lwyddes i i wneud gwahanol rolau yn y maes hwnnw. Felly yn amlwg roedd y carchardai, ac yna troseddau cyfundrefnol, ac yna roedd yr agwedd gwrthderfysgaeth arno. Felly, mae fel bod gen i wybodaeth dda, mae gen i gefndir da, mae gen i sylfaen dda mewn cudd-wybodaeth yn ei chyfanrwydd o gwmpas llawer o wahanol agweddau ar blismona. Felly ie, dyna un o'r rhesymau pam roeddwn i eisiau symud i mewn i blismona gwrthderfysgaeth, i roi cynnig ar agwedd wahanol arno, cangen wahanol o blismona. 

Amy: A beth wnest ti yn dy rôl yn y maes awyr bryd hynny?

Jo: Felly, yn y bôn - y ffordd orau y galla i ei ddisgrifio fe yw pan mai chi yw'r bobl sy'n dod oddi ar awyrennau neu'n mynd ar awyrennau, roeddwn i'n un o'r bobl a oedd yn sefyll yno.

Amy: Yn aros amdanoch chi...

Jo: Yn aros amdanoch chi, i ofyn cwestiynau i chi am ble roeddech wedi bod a beth roeddech wedi bod yn ei wneud.

Amy: Sef beth mae pawb eisiau ei weld pan fyddan nhw'n dod oddi ar awyren.

Jo: Dwi'n gwybod... ond a bod yn deg, roedd y rhan fwyaf o bobl bob amser yn eithaf hapus i gael sgwrs fach. Felly, ie. Yn anffodus, pan o'n i yn y maes awyr, ro'n i yno yn ystod Covid, felly doedd gen i ddim cymaint o lwyth gwaith mawr ar y pryd. Felly ie, doedd gweithio yn y maes awyr yn ystod Covid ddim...

Amy: Ddim y cyfnod prysuraf.

Jo: Ddim y cyfnod prysuraf. Felly ie, mae'r rhan fwyaf o'm gwaith a'm profiad gwrthderfysgaeth wedi bod yn fy rôl bresennol.

Amy: Felly nawr, wrth weithio i blismona gwrthderfysgaeth, rwyt ti mewn rhan hollol wahanol o'r sefydliad. Ac rwyt ti'n gweithio mewn Cudd-wybodaeth Strategol. Beth mae hyn yn ei olygu a beth wyt ti'n ei wneud? 

Jo: Felly, ydw, fel y dwedest ti, dwi'n gweithio mewn tîm cudd-wybodaeth strategol, sy'n cefnogi'r rhwydwaith gwrthderfysgaeth ledled y DU, a hefyd yr uwch swyddogion sy'n helpu gyda gweithio ar y strategaethau, maen nhw'n cael y dasg o bennu strategaethau ar gyfer blaenoriaethau gwrthderfysgaeth y mae'r Deyrnas Unedig yn eu hwynebu.

Mae gennym ni ychydig o ddesgiau, ond mae yn y gofod asgell dde yn bennaf. Ac yna mae gennym ni'r desgiau ymwahanol ac asgell chwith hefyd. Rwy'n canolbwyntio ar yr agwedd asgell dde eithafol arni ac yn edrych ar y math o dueddiadau sy'n dod i'r amlwg a'r materion y mae'r rhwydwaith gwrthderfysgaeth presennol yn eu hwynebu.

Amy: Elli di ddweud ychydig wrthym am derfysgaeth asgell dde eithafol te? Sut mae hynny'n edrych yn y Deyrnas Unedig ar hyn o bryd? 

Jo: Galla. Felly mae'n wahanol iawn, dwi'n credu, i sut mae llawer o bobl yn meddwl ei fod e. Mae wedi newid cryn dipyn dros y ddwy flynedd ddiwethaf. Ac mae'n gymysg iawn ac yn ddryslyd, ac mae croesi nawr rhwng ideolegau cryn dipyn. Felly does neb i'w weld - maen nhw'n dewis a dethol. Mae fel bar salad, maen nhw'n hoffi un agwedd gan un ac maen nhw'n hoffi agwedd arall gan un arall. A dyna beth sy'n ffurfio. Ac mae'n her hefyd. 

Yn bendant byddwn i'n dweud, dros yr ychydig flynyddoedd diwethaf, y bu cynnydd yn nifer o bobl dan 18 oed sy'n destun ymchwiliadau gwrthderfysgaeth, mwy ar yr adain dde - ar y ddwy adain - ond mwy yn y gofod asgell dde. A'r ffactor cyffredin yw'r rhyngrwyd, yn y bôn. Mae'n achosi iddyn nhw gysylltu â phobl na fydden nhw byth yn gallu cysylltu â nhw o'r blaen. Hynny yw, fyddan nhw byth yn cwrdd â nhw, ond byddan nhw'n siarad â'i gilydd ar-lein a byddan nhw'n rhannu deunydd, deunydd niweidiol â'i gilydd. Ac weithiau rwyt ti'n gofyn, ydyn nhw hyd yn oed yn gwybod ei fod yn drosedd? Hynny yw, beth maen nhw'n ei rannu.

Mae gennyt ti dy ryfelwyr bysellfwrdd. Ac mae mor hawdd i blant, yn enwedig plant agored i niwed sy'n gallu cael eu radicaleiddio yn hawdd iawn, oherwydd, gyda'r holl bobl sy'n rhannu'r math hwn o gynnwys ar-lein, mae yna lawer o ddamcaniaethau cynllwyn a newyddion ffug. Ac fel y gallwn weld ar y newyddion drwy'r amser am faint, os edrychi di ar beth ddigwyddodd gyda'r, digwyddiad Southport er enghraifft, gyda'r holl wybodaeth a oedd yn cael ei rhoi allan ar-lein a phobl yn ei derbyn fel efengyl, a dyna'r broblem. Mae e mor beryglus ac, os nad yw pobl yn fodlon ceisio cadarnhau beth mae pobl yn ei ddweud. Ac mae e ond yn gwneud iddyn nhw gael eu radicaleiddio. 

Ac fe gei di rai ac maen nhw'n rhyfelwyr bysellfwrdd, wnawn nhw ddim arall heblaw teipio. Ond y cyfan sydd ei angen yw un. Mae'n cymryd un plentyn i eistedd yno a darllen popeth, ac wedyn iddyn nhw fynd allan a mynd i wneud rhywbeth bywyd go iawn, ymosodiad, ac nid grwpiau, dim ond gweithredwyr unigol yw hi. Mae'n unigolyn sydd wedi cael ei radicaleiddio ar-lein. Does dim rhaid iddo fe fod yn blentyn, yn amlwg - mae unrhyw un a phawb mewn perygl o gael eu radicaleiddio ar y rhyngrwyd. 

Amy: Ac rydyn ni'n gweld y niferoedd uchaf erioed o dan 18 oed yn cael eu harestio am droseddau terfysgaeth. Rydyn ni'n gweld plant ifanc iawn, gadewch i ni fod yn onest, maen nhw'n blant sy'n cael eu cyfeirio at Prevent, rydyn ni'n gweld y cyfan, pob math o feysydd o'r system gwrthderfysgaeth. Ac mae'n debyg mai beth sy'n ddiddorol am dy rôl yw dy fod ti'n gweld hynny mewn Technicolor byw bob dydd. Rwyt ti'n edrych ar dueddiadau ac rwyt ti'n gweld beth sy'n newid. Mae'r byd ar-lein yn yrrwr enfawr ar gyfer llawer o'r gweithgarwch hwn, on'd yw e? Mae wedi newid y dirwedd derfysgol yn llwyr. Rwyt ti'n gweld hynny bob dydd. 

Jo: Ydw. Llawer iawn. Rwyt ti'n gwybod eu bod nhw'n rhannu, rwyt ti'n gwybod bod canllawiau'n cael eu rhannu yn ymwneud ag efallai fel drylliau neu fomiau neu beth bynnag. Ond gallai fod wedi bod yn un oedd wastad yn cael ei ddefnyddio yn y gofod Islamaidd. Ond mae'r gofod asgell dde bellach yn ei rannu hefyd, oherwydd nid yw'n ddu a gwyn mwyach. Mae pethau mor gymysg. Maen nhw'n ei rannu achos - o! dyna ganllaw ar sut i ymosod ar rywun. Does dim ots pwy sydd wedi'i greu neu o ble mae wedi dod, does dim ots. Maen nhw'n ei rannu, oherwydd nid yw'r agwedd ideoleg mor gryf ag oedd hi. Mae'n fwy o gwynion, sydd fel tanwydd i lawer o'r hyn maent yn ei wneud ar-lein. Ti'n gwybod, os oes agwedd wrth-Semitaidd arni, does dim ots am unrhyw beth arall, ond mae fel petai hynny yw'r unig achwyniad a allai fod gan rywun - dydyn nhw ddim yn poeni am unrhyw agwedd arall arni, neu os yw'n beth hiliol neu nad ydyn nhw'n credu bod yr Holocost wedi digwydd, mae hyn yn broblem fawr y bydd pobl yn dechrau credu hyn ac yn mynd i lawr y twll cwningen.

Amy: A'r wybodaeth rwyt ti'n edrych arni, mae hynny'n rhyw fath o graffu ar y gorwel, mae'n debyg, i weld beth sy'n dod nesaf ar gyfer plismona gwrthderfysgaeth.

Jo: Ydy. Ac mae'n rôl eithaf diddorol. Cael gweld beth sy'n newydd, beth sy'n codi ac yna ceisio cael dealltwriaeth ohono a dysgu amdano, a gweithio allan sut y gallai hynny effeithio ar y darlun ehangach.

Felly nid yn unig ar lefel genedlaethol, ond hefyd ar lefel ryngwladol, yna sut mae hynny'n bwydo i mewn i'r strategaeth a pha broblemau ac ati, y gallai eu hachosi. Allwn ni ddelio â hynny? Ydy hwn yn rhywbeth sy'n eithaf newydd? Ydy hwn yn rhywbeth y gallwn ni ddelio ag ef, neu oes angen i ni ddechrau cael sgyrsiau bod angen i ni geisio datrys hyn neu helpu i atal hyn rhag gwaethygu?

Felly, pethau fel yr oeddet ti'n ei ddweud am nifer y plant sy'n destun ymchwiliad am droseddau gwrthderfysgaeth, ac mae'n droseddau ar-lein yn bennaf, beth allwn ni ei wneud i geisio helpu gyda hynny? Ac os wyt ti'n meddwl dy fod ti'n gwybod pryd, yn sicr pan oeddwn i'n blentyn, y peth mawr nad oedd rhieni ei eisiau mewn gwirionedd oedd bod eu plant allan ar y stryd oherwydd gallen nhw fod yn mynd i drafferth, yfed, cyffuriau, smygu, yr holl bethau hynny.

Ond os oedden nhw adref, yna roedd y rhieni fel, 'Dwi'n gwybod lle maen nhw. Mae'n iawn. Maen nhw'n ddiogel.' Y dyddiau hyn, mae llawer o blant yn treulio eu hamser y tu mewn ar-lein ac mae rhieni'n meddwl, 'O, mae hynny'n iawn'. Ond mae'r rhyngrwyd yn lle ofnadwy, ac maen nhw'n cael cymaint o wybodaeth a chynnwys erchyll a niweidiol, nad yw llawer o rieni yn gwybod eu bod nhw'n bodoli ac nad ydyn nhw'n gwybod sydd ar gael. Ac rwy'n credu ei bod mor bwysig bod angen i rieni ddysgu mwy am bethau i'w gwneud â'r rhyngrwyd, am ddiogelwch gweithredol hefyd i'w plant, oherwydd mae llawer o blant cymaint yn fwy gwybodus am y rhyngrwyd na'u rhieni. 

Amy: Beth wyt ti'n ei olygu wrth ddiogelwch gweithredol?

Jo: Felly pethau fel defnyddio VPNs, efallai na fydd llawer o rieni yn gwybod beth yw VPN - sef Rhwydwaith Preifat Rhithwir. Felly bydd llawer o blant yn eu defnyddio ac yn gwybod beth ydyn nhw, ac mae i guddio eu hôl troed ar-lein fel na all pobl ddod o hyd iddyn nhw, neu fel y gallan nhw fynd allan a gwneud pethau erchyll i blant eraill. 

Amy: Yn gynharach yn ein sgwrs, dywedaist dy fod yn dysgu fel heddwas i beidio byth â chael braw, mewn gwirionedd, oherwydd mae rhywbeth mwy erchyll bob amser rownd y gornel.
Ac rwy'n gwybod, yn dy rôl, dy fod ti'n gweld ac yn delio â llawer o bethau erchyll iawn. Beth sydd wedi dy synnu am weithio yn y gofod terfysgaeth asgell dde eithafol? 

Jo: Felly rwy'n credu i mi, hynny yw, doeddwn i ddim yn geek, ond doeddwn i ddim yn naïf i'r rhyngrwyd cyn i mi ymuno â gwrthderfysgaeth, neu'r rôl hon y dylwn i ddweud. Ond mae gweithio yma ac ymchwilio i dueddiadau sy'n dod i'r amlwg, faint o gynnwys sydd ar gael mewn gwirionedd ac sy'n cael ei rannu a beth sy'n cael ei ledaenu. Felly roedd e'n agoriad llygad pan ddes i i glywed am y math o ddeunydd sydd ar gael ac y gelli di ei gael mor hawdd. Ac mae'r damcaniaethau cynllwyn y mae pobl yn eu credu hefyd, i feddwl bod beth maen nhw'n ei ddarllen, yn gywir ac yn onest. Felly dwi'n meddwl i mi, mae wedi bod yn dipyn o agoriad llygad a dwi'n meddwl mai dyma'r her fwyaf. Sut ydych chi'n datrys y rhyngrwyd? Felly...

Amy: Wn i ddim. 

Jo: Rwy'n gwybod mai dyna'r cwestiwn mwyaf.

Amy: Ai dyna'r cwestiwn rydych chi'n ei ofyn i'ch gilydd bob dydd?

Jo: Ie, sut ydyn ni'n trwsio'r rhyngrwyd? Ond mae llawer o hynny yn golygu ceisio gwneud cwmnïau cyfryngau cymdeithasol yn llawer mwy atebol am y wybodaeth maen nhw'n caniatáu ei rhannu. Mae angen eu gwneud nhw'n fwy atebol, rwy'n credu, am lawer o'r hyn sy'n cael ei rannu a'r hyn sy'n cael ei bostio. Mae hynny'n anhygoel o anodd oherwydd bod yr holl ffyrdd a'r dulliau hyn o gwmpas pethau, fel y dywedais, mae gennyt ti dy VPNs a gall pobl esgus eu bod o wlad wahanol, a'i wneud. 

Felly, yn bendant dyma'r her fwyaf, a does gen i ddim syniad sut rydyn ni'n mynd i'w thrwsio. Hoffwn i petawn i'n gwybod yr ateb i hynny, ond ie, rwy'n credu mai dyna pam ei bod hi mor bwysig bod angen i rieni roi sylw i beth mae eu plant nhw'n edrych arno ar-lein, yn fawr iawn. Ac i'w holi nhw a siarad â nhw. Ac, dwi'n gwybod nad yw plant bob amser yn dweud y gwir, ond mae angen iddyn nhw fod yn ymwybodol o beth maen nhw'n edrych arno ar-lein ac nad ydyn nhw mewn grwpiau na sgyrsiau na phethau na ddylen nhw fod arnyn nhw. Efallai bod eu rhieni'n meddwl ei fod yn iawn, ond mae yna lawer o bethau sy'n digwydd ar-lein rwy'n eithaf sicr nad oes gan rieni unrhyw syniad amdanyn nhw.

Amy: Ydy hynny wedi treiddio i mewn i - roeddwn i'n mynd i ddweud i dy fywyd go iawn oherwydd ei bod hi'n teimlo weithiau bod gwahanol hunaniaethau. Fel heddwas, mae gennyt ti dy fywyd heddwas a dy fywyd gwaith, mae'n debyg nad swyddogion heddlu yn unig yw hynny, mae hynny ar gyfer llawer o bobl a llawer o swyddi. Ydy e wedi dy helpu di i addysgu pobl yn dy fywyd go iawn?

Jo:  Ydy. Dwi'n credu, yn sicr pan fydd efallai sgyrsiau am, os oes pethau yn y cyfryngau sydd fel pwnc siarad efallai. Dwi''n hoffi meddwl y galla i roi rhyw fath o farn wahanol ar rai pethau efallai na fydd pobl yn eu sylweddoli, a dim ond cynnig ochr wahanol o ddigwyddiadau neu wybodaeth nad ydyn nhw'n gwybod amdani.

Felly, ie, yn bendant mae'r swydd yma yn rhyw fath o agoriad llygaid i lawer i'r agweddau ar y rhyngrwyd nad oeddwn i'n gwybod amdanyn nhw neu nad oeddwn i'n sylweddoli ei bod hi mor hawdd i fynd i mewn iddyn nhw. Felly, dwi wrth fy modd. Mae wedi bod yn ddiddorol dros ben. Dwi wir wedi mwynhau, dwi wir yn mwynhau gweithio lle'r ydw i, ac yn bendant mae wedi bod yn addysg aruthrol ynghylch sut mae'r byd yn newid, yn sicr gyda'r rhyngrwyd.

Amy: Un o'r pethau roeddwn i eisiau sôn amdano oedd dy waith diweddar yn cynorthwyo gyda gwahardd Terrorgram Collective, sydd bellach yn sefydliad gwaharddedig, sefydliad terfysgol, sy'n golygu eu bod nhw wedi'u gwahardd, eu bod nhw'n anghyfreithlon yn y Deyrnas Unedig. Mae'n anghyfreithlon bod yn aelod neu gymryd rhan neu gefnogi, a'r holl droseddau gwahanol hynny sy'n dod dan y gwaharddiad. Mae'n rhaid ei fod yn beth gwych i weithio arno a bod yn rhan ohono.
Pwy ydyn nhw, pwy yw Terrorgram? 

Jo: Roedd y Terrorgram Collective yn unigryw iawn. Does dim gwaharddiad tebyg wedi bod yn y Deyrnas Unedig o'r blaen. Ac mae'n gasgliad ar-lein trawswladol a gynhyrchodd sawl canllaw ar-lein a oedd yn gwthio ideoleg goruchafiaeth pobl wyn. Ac fe wnaethon nhw annog ymosodiadau terfysgol ledled y byd gan bobl oedd yn darllen y cyhoeddiadau hyn ar-lein. Ac roedden nhw'n clodfori'r ymosodiadau hyn. Felly roedden nhw'n cael pobl, i feddwl eu bod nhw'n grêt, er enghraifft, fel y saethu yn Seland Newydd yn y mosg, yn Christchurch. Maen nhw'n clodfori'r ymosodiadau hynny - un Anders Breivik yn Norwy. Dyna maen nhw'n ei glodfori.
Maen nhw'n eu galw nhw'n seintiau. Maen nhw'n meddwl mai dyma'r peth gorau i'w wneud. Ac mae fel petawn nhw'n ceisio annog pobl i fynd allan a gwneud yr ymosodiadau hyn, a byddan nhw hefyd yn cael eu clodfori am eu gweithredoedd nhw. 

Amy: Felly mae penderfyniadau am wahardd o fewn cylch gorchwyl y llywodraeth. Ond mae asiantaethau gorfodi'r gyfraith oll yn cyfrannu at y penderfyniadau hynny, on'd ydyn nhw?
Felly oedd dy dîm di, yn tynnu rhywfaint o'r dystiolaeth honno at ei gilydd yn y math hwnnw o ... astudiaethau achos, am wn i?

Jo: Oedd. Felly roedd ein tîm yn un o'r rhanddeiliaid, fel maen nhw'n ei ddweud, a oedd yn rhan o'r broses ac yn cydweithio â chymunedau cudd-wybodaeth eraill y DU a Llywodraeth Ei Fawrhydi hefyd, ac rydyn ni i gyd yn gweithio gyda'n gilydd.
Ac wedyn o'r holl wybodaeth oedd gennym ynghylch y mudiad, a'r dystiolaeth oedd gyda ni am beth oedd wedi cyfrannu ato. Yn amlwg fe wnaethon ni ei gyflwyno i'r Ysgrifennydd Cartref ar y pryd iddyn nhw wneud eu penderfyniad, ac roedden nhw'n cytuno, a dyma nhw'n ei wahardd. Felly, ie. 

Amy: Felly sut mae'n teimlo fel tîm i weld y cyhoeddiad hwnnw'n dod i mewn?

Jo: Oedd. Roedd hi'n dda. Rwyt ti'n rhoi llawer o waith i mewn ac roedd hi'n braf cael y canlyniad terfynol eu bod yn cael eu gwahardd. Felly, ie. Ac i ddweud, 'O'n i wedi helpu gyda hwnna'. Felly oedd, roedd hi'n eithaf braf achos yn sicr, fyddwn i byth yn cael cyfle i wneud hynny yn unman arall heblaw am weithio lle rydw i nawr. Felly, ie. 

Amy: I wneud newid sy'n gwneud gwahaniaeth go iawn, mewn gwirionedd.

Jo: Ie.

Amy: A chael effaith hirdymor. Ac rwy'n credu bod hynny'n rhywbeth rydyn ni wedi siarad amdano gyda'r gwesteion eraill, sef bod y peiriant plismona gwrthderfysgaeth, fel mae'n cael ei alw, yn enfawr. 

Jo: Ydy.

Amy: Ond mae cymaint o bobl, fel ti, yn y rôl hon yn chwarae rhan wirioneddol annatod ac yn cyfrannu at y darlun mwy hwnnw.

Jo: Oes.

Amy: Felly Jo, un peth rydyn ni'n ei ofyn i bob un o'n gwesteion yw, beth wyt ti fwyaf balch ohono mewn plismona gwrthderfysgaeth?

Jo: Wel, mae'n debyg y byddai'n rhaid iddo fod yn weithio ar Terrorgram Collective. Yn sicr, dyma fyddai'r peth rwyf fwyaf balch ohono. Ie. 

Amy: Diolch. Diolch yn fawr iawn am siarad â mi a rhannu darnau o dy yrfa a dy yrfa gynnar ac, ac i mewn i blismona gwrthderfysgaeth. Diolch yn fawr. 

Jo: Diolch yn fawr iawn.

Amy: Os hoffoch chi'r bennod hon, cofiwch hoffi a rhannu. A chofiwch, gallwch danysgrifio i'r gyfres o ble bynnag y cewch chi eich podlediadau. 

Ymunwch â ni eto yn fuan. 

